
 � Son illər bəşəriyyət özünün inkişafında 
bilik iqtisadiyyatna söykənən yeni fazaya – 
innovasiya mərhələsinə daxil olur. Bu da təsadüfi 
deyil, çünki biliklər özünü bilavasitə istehsal 
qüvvəsi şəklində göstərir. Buna görə də dünyanın 
qabaqçıl ölkələri müasir iqtisadiyyat növünün 
– bilik iqtisadiyyatının formalaşması və inkişaf 
etməsi problemlərini diqqət mərkəzində saxlayır. 
Çünki məhz yeni iqtisadiyyata keçid davamlı 
iqtisadi inkişafı və cəmiyyətin rihafını təmin 
etməyə imkan verəcək. İnkişafının yeni dövrünü 
yaşayan Azərbaycanda da bilik iqtisadiyyatına 
keçid məsələsi böyük əhəmiyyət daşıyır və 
instutisional səviyyədə ciddi müzakirələr aparılır.

Ümumiyyətlə, bilik iqtisa-
diyyatı nədir? “Bilik iqtisadiyya-
tı” terminindən ilk dəfə 1966-cı 
ildə amerikalı alim Frits Mah-
lupun istifadə etdiyi məlumdur. 
Hazırda bu termin biliklərin 
həlledici rol oynadığı iqtisadiy-
yat növünü müəyyənləşdirmək 
üçün istifadə olunur. Hazırda 
postsənaye cəmiyyətinin və bilik 
iqtisadiyyatının formalaşması 
problemlərinə böyük diqqət 
verilir. Bu gün bu faktı hamı 
qəbul edir ki, bilik iqtisadiy-
yatı postsənaye, informasi-
ya cəmiyyətinin ən yüksək 
inkişaf mərhələsidir və onun 
fərqləndirici cəhəti istehsalatda 
insan amilinin və onun poten-
sialının inkişafı üçün əlverişli 
şəraitin yaradılmasıdır. İnsa-
nın planetar inkişafın ümumi 
mənzərəsindəki yerini önə çıxa-
ran alimlər biliklərə söykənən 
iqtisadiyyatın hər keçən gün 
tələbləri artan bəşəriyyətin 
qarşısında dayanan aktual çağı-
rışlara adekvat cavab verəcəyini 

bildirirlər. Beləliklə, tanınmış 
tədqiqatçılar bildirirlər ki, məhz 
insan, onun intellekti ictimai 
quruluş sistemində mərkəzi 
yer tutmalı, bilik iqtisadiyya-
tının formalaşmasında insan 
kapitalı və təhsil önə çıxarıl-
malıdır. Bilik iqtisadiyyatının 
vacib fərqləndirici xüsusiyyəti 
budur ki, toplanmış milli sərvət 

əvvəllər maddi məsrəflərlə bağlı 
idi, bilik iqtisadiyyatı şəratində 
isə milli sərvətin toplanması 
daha çox elmtutumlu aktivlərdən 
asılı olur.

Bu, bir həqiqətdir ki, dünya-
da təhsilə yatırılan sərmayələrin 
məbləği artır. Hesablamalara 
görə, bəşəriyyətin malik olduğu 

biliyin 90 faizi son 30-40 il 
ərzində əldə olunmuşdur. Bun-
dan başqa, son illərin vacib kəşf 
və ixtiralarının müəllifləri də, 
demək olar ki, müasirlərimizdir. 
Bu isə təbii resurslardan 
istifadəyə əsaslanan iqtisadiyyat-
dan biliklərə söykənən iqtisa-
diyyata keçidin aşkar əlamətidir. 
Mütəxəssislər hesab edirlər ki, 

bilik iqtisadiyyatı ictimai inkişa-
fın yeni mərhələsidir və biliklər 
dünyanın iqtisadi mənzərəsini 
dəyişdirən güc olaraq önə çıxır. 
Məsələn, “Tetris” adlı məşhur 
elektron oyunun müəllifi hazır-
ladığı proqrama görə 15 min 
dollar qazanmışdı. Onun çalış-
dığı şirkət isə “Tetris” oyununun 
müəllif hüququnu tanınmış 
“Nintendo” şirkətinə 4 milyon 
dollara satmışdı. “Nintendo”nun 
da bu oyunun yayılmasından 
ümumi qazancı 1 milyard dolları 
keçmişdi. 

Eyni sözləri, İSQ ani 
mesajlaşma kompüter proq-
ramı barədə də demək olar. 
1995-ci ildə İsraildə yaşayan 
yuxarı sinif şagirdləri inter-
net üzərindən bir-birilə əlaqə 
saxlamaq məqsədilə sadə və 
rahat mesencer yaratmışdılar. 
Sonradan “Mirabilis” şirkəti 
tərəfindən hüquqları alınan 
İSQ sürətlə dünyaya yayılmış, 
son nəticədə AOL kimi nəhəng 
şirkətin diqqətini çəkmişdi. Çox 
keçməmiş cüzi məbləğdə yara-
dılan İSQ 407 milyon dollara 
ABŞ şirkəti tərəfindən alınmışdı. 
Göründüyü kimi, insan amili və 
təhsilin inkişafı böyük dəyərlərin 
meydana gəlməsinə və iqtisadi 
mənzərənin dəyişməsinə təkan 
verir.

İqtisadi artım problemlərinin 
müzakirə olunduğu və həllinə 
çalışıldığı dünyada Azərbaycan 
dövləti də bu məsələni diqqət 
mərkəzində saxlayır, insan 
kapitalı və təhsilin hərtərəfli 
inkişafına dəstəyini əsirgəmir. 
Ölkəmizdə insan kapitalının 
inkişafı ilə bağlı ciddi islahatlar 
həyata keçirilir. Müasir iqti-
sadiyyatın ən mühüm sosial-
mədəni amilinə çevrilən insan 
kapitalının formalaşması və 
inkişafı Azərbaycanda həyata 
keçirilən dövlət proqramlarının 
əsas prioritetlərindən biridir. 
Məlumdur ki, iqtisadiyyatda 
insan kapitalı insana yönələn 

investisiyanın həcmi ilə ölçülür. 
Təsadüfi deyil ki, dünyada 
iqtisadi artımın 16 faizi fiziki 
kapital, 20 faizi təbii ehtiyatlar, 
64 faizi isə məhz insan kapitalı 
hesabına əldə olunmuşdur. Buna 
görə də insan kapitalına yönələn 
xərclərin artması nəticədə həmin 
ölkənin gələcəkdə daha da inki-
şaf etməsinə səbəb olur. 

Azərbaycanda da dövlət 
siyasətinin mərkəzində insan 
amili durur. Dövlət neftdən gələn 
gəlirləri insan kapitalına çevirir. 
Dövlətin bugünkü sosial siyasəti 

əhalinin və onun müxtəlif qrup-
larının həyat səviyyəsinin dur-
madan yüksəldilməsinə xidmət 
edir. Bu siyasətin əsas məqsədi 
də insan kapitalını formalaş-
dırmaq və inkişaf etdirməkdən 
ibarətdir. Çünki insan kapitalının 
səviyyəsi yüksək olan ölkələrdə 
sosial-iqtisadi islahatlar daha 
uğurla həyata keçirilir, siyasi 
şüur və mədəniyyət yüksəlir, 
vətəndaş cəmiyyəti formalaşır və 
insanlar sosialyönümlü dövlətin 
möhkəmləndirilməsi və inkişafı 
proseslərində yaxından iştirak 
edirlər. Təhsilin keyfiyyətinin 
artırılması, həmçinin bu 
yöndə müxtəlif dövlət və 
beynəlxalq əhəmiyyətli 
layihələrin həyata keçirilməsi 
də birbaşa cəmiyyətimizin elmi 
səviyyəsinin, təfəkkürünün 
inkişafına xidmət edir. Gənclərin 
yüksək səviyyəli və keyfiyyətli 
təhsillə təmin olunması, 
onların bilikli və vətənpərvər 
vətəndaş kimi yetişdirilməsinə 
yönəlmiş addımlar da dövlət 
gənclər siyasətinin mühüm 
elementlərindən biridir. Bir 
sözlə, təhsilin inkişafına diqqət 
yetirilməsi insan kapitalının 
daha da güclənməsinə öz 
töhfəsini verir.

Ümumiyyətlə, biliyə 
əsaslanan iqtisadiyyata keçid 
prosesində əhalinin məşğulluq 
göstəricisi vacibdir. Çünki 

ölkələrin iqisadiyyatını kənd 
təsərrüfatı, emal-istehsal və 
xidmət sahələri təşkil edir. Kənd 
təsərrüfatı qeyri-neft sektoru 
olaraq Azərbaycan əhalisinin 
ərzaq təhlükəsizliyinin təminatı 
baxımından ölkə iqtisadiyya-
tının əsas strateji sahəsi hesab 
olunur. Hazırda ölkə əhalisinin 
yarısı kənd yerlərində yaşayır və 
əmək ehtiyatlarının 35 faizi kənd 
təsərrüfatı ilə məşğuldur. Deməli, 
kənd təsərrüfatı sahəsinin inkişa-
fı strateji əhəmiyyət daşıyır. Bəzi 
ölkələrdə kənd təsərrüfatı sahəsi 

davamlı valyuta gəlirlərinin 
əldə olunmasına xidmət edir. 
Məsələn, kənd təsərrüfatı İsrailin 
ən yüksək inkişaf etmiş sahəsidir. 
Ərazisinin kənd təsərrüfatı üçün 
əlverişsiz olmasına baxmayaraq, 
İsrail təzə məhsulların iri ixra-
catçısı sayılır və kənd təsərrüfatı 
texnologiyası sahəsində lider 
ölkələrdən biridir. Bununla belə, 
yüksək bilik istehsal edən yəhudi 
dövləti sonrakı mərhələdə, yəni 
kənd təsərrüfatı məhsullarının 
istehsalından yüksək elm, bilik 
tutumlu məhsullar istehsalına 
keçməyi bacarmışdır. Təbii ki, 
İsrail tədqiqat və elmi inkişafa 
ən çox maliyyə vəsaiti yatıran 
ölkələr sırasındadır və bu amil 
yəhudi dövlətinin qabaqcıl 
ölkələrlə bir cərgədə dayanması-
na şərait yaradır.

Qeyd etmək vacibdir ki, 
İsraildə tədqiqat və elmi inkişaf 
əsasən universitetlərdə, dövlət 
tədqiqat institutlarında, tibbi 
mərkəzlərdə, yüzlərlə mülki 
və hərbi müəssisələrdə həyata 
keçirilir. Hökumət və dövlət 
qurumları tədqiqat və elmi 
inkişaf üçün lazım olan vəsaitin 
yarıdan çox hissəsini verir. Bu 
vəsaitlərin böyük hissəsi iqtisadi 
inkişafa, əsasən də sənaye və 
kənd təsərrüfatı sektoruna ayrılır. 
Müxtəlif səhiyyə və sosial rifah 
sahələrinə aid tədqiqat işlərinə 
də kifayət qədər vəsait sərf 

olunur. Elmi tədqiqatların böyük 
əksəriyyəti universitetlərdə 
həyata keçirilir və universitetlər 
hər il çoxsaylı patent əldə edir. 
Mütəxəssislər vurğulayırlar 
ki, bu, universitetlər ilə sənaye 
sahələri arasındakı praktik 
əlaqənin yüksək səviyyədə 
olmasından irəli gəlir. 

Hüquqi baxımdan müstəqil 
qurum olan İsrail Elm Fondu 
da rəqabətli tədqiqatın əsas 
maliyyə mənbəyidir və bu fond 
minlərlə fərdi tədqiqatçını, xü-
susi proqramları maliyyələşdirir. 

Eyni sözləri, Cənubi Koreya və 
Malayziya haqqında da demək 
olar. Xüsusilə də Cənubi Koreya 
son 50 il ərzində bilik iqtisadiy-
yatına keçməklə uğur qazanmış-
dır. Bu gün müasir texnologiya 
nəhəngləri “Samsung və “LG” 
texnologiyalar, “Hyundai” və 
“KİA” isə avtomobil bazarında 
uğurlu və rəqabətdə önə çıxmağı 
bacaran şirkətlər kimi tanınır.

Əlbəttə, Azərbaycan neft 
ölkəsidir və son illər iqtisadi 
inkişafın əldə olunmasında “qara 
qızıl”ın rolu böyükdür. Bunun-
la belə, neft kapitalının insan 
kapitalına çevrilməsi və bilik 
iqtisadiyyatına keçidin təmin 
olunması Azərbaycan Prezidenti 
İlham Əliyevin iqtisadi inkişaf 
siyasətinin əsas müddəalarından 
birini təşkil edir. Məhz bu 
siyasi kursun uğurlu tətbiqi 
nəticəsində ölkədə hərtərəfli 
inkişaf baş vermişdir. Bundan 
başqa, insan kapitalının forma-
laşmasında əsas rol oynayan 
təhsilin inkişafı ilə bağlı dövlət 
başçısının təsdiq etdiyi müva-
fiq dövlət proqramları hazırda 
uğurla icra edilir. Azərbaycanın 
ali təhsil sisteminin Avropa 
təhsil məkanına inteqrasiya-
sı üçün atılan addımlar, icra 
edilən dövlət proqramları təhsil 
sistemində keyfiyyətcə yeni inki-
şaf meyillərinin əldə edilməsinə, 
yüksək nəticələrin qazanılması-

na xidmət edir. Bu da, şübhəsiz, 
ölkəmizin milli kadr potensi-
alının kəmiyyət və keyfiyyət 
baxımından yetişdirilməsi və 
təkmilləşdirilməsi işinə mühüm 
töhfələr verir. Bununla belə, 
bilik iqtisadiyyatına keçidi 
sürətləndirmək üçün ali təhsil, 
elmi-araşdırma qurumları və is-
tehsalat birlikləri ilə əməkdaşlığı 
gücləndirməlidir. Biliyin əsasən 
universitetlərdə verildiyini 
nəzərə alsaq, belə əməkdaşlıq 
mexanizmlərinin yaradılması və 
formalaşdırılmasının davamlı 
iqtisadi artımın təmin edilməsi 
üçün həyati əhəmiyyət daşıdığını 
qeyd edə bilərik.

Azərbaycanda artıq bu 
istiqamətdə müzakirələr apa-
rılır. Bu günlərdə Nəqliyyat, 
Rabitə və Yüksək Texnologi-
yalar Nazirliyinin (NRYTN) 
“Yüksək Texnologiyalar Parkı”, 
Azərbaycan Dövlət İqtisad Uni-
versitetinin (UNEC) Beynəlxalq 
İqtisadiyyat Məktəbinin (ISE) 
əməkdaşlığı çərçivəsində 
UNEC-də “Bilik əsaslı iqtisadiy-
yata keçid: potensial imkanlar” 
mövzusunda keçirilən forum-
da vacib məsələlər müzakirə 
edilmişdir. Forumun məqsədi 
universitet-dövlət-sənaye (USD) 
üçbucağının effektiv işləməsində 
fundamental əsaslar olan insti-
tusional amillər, təhsil, inno-
vasiya ekosistemi və İKT-nin 
rolunun ortaya qoyulduğu uyğun 
müzakirə mühitinin yaradılması 
olmuşdur. Müzakirələr zamanı 
bilik əsaslı iqtisadiyyata keçidin 
əhəmiyyəti vurğulanmış və 
universitet-dövlət-sənaye birliyi-
nin faydalarına diqqət yetirilərək 
qeyd olunmuşdur ki, təhsilin 
keyfiyyətinin artırılması sırf real 
sektorla əməkdaşlıqdan keçir. 
Natiqlər biliklərə əsaslanan 
iqtisadiyyatın qurulmasının, 
innovasiyalı iqtisadiyyatın 

inkişafı, müasir elmi və texnoloji 
nailiyyətlərə əsaslanan inno-
vasiya və yüksək texnologiya 
sahələrinin genişləndirilməsi 
və s. kimi vəzifələr daşıdığını 
vurğulamış və Azərbaycanın 
enerji ixrac edən ölkədən 
texnologiya ixrac edən ölkəyə 
çevrilməsinin əsas hədəf 
olduğunu bildirmişlər. Bundan 
başqa, forumda universitet-
dövlət-sənaye əməkdaşlığının 
aktuallığından və mümkün 
inkişaf perspektivlərindən 
bəhs olunmuş və qeyd edil-
mişdir ki, UDS platformasının 
məqsədi innovativ inkişafa 
zəmin hazırlayan əsas tərəfləri 
– akademik mühit, dövlət və iş 
dünyasını – müştərək hədəflər 
istiqamətində, mütəmadi şəkildə 
bir araya gətirərək, sinerji dəyəri 
formalaşdırmaqdır. Forumda 
Azərbaycanda bilik iqtisadiy-
yatının qurulması və inkişaf 
etdirilməsi ilə bağlı konkret 
təkliflər dı irəli sürülmüşdür.

Göründüyü kimi, 
Azərbaycanda da bilik iqtisadiy-
yatının formalaşdırılması strateji 
vəzifə kimi qiymətləndirilir və 
bu istiqamətdə cəmiyyətin bütün 
maraqlı tərəflərinin iştirakı 
vacib sayılır. İnsan kapitalının 
inkişafını gələcək iqtisadi stra-
tegiyanın əsas hədəflərindən biri 
kimi müəyyən edən Azərbaycan 
dövləti də “qara qızılı” məhz 
bu istiqamətə yönəldərək 
gələcək milli inkişafa əsaslı 
zəmin yaradır. Şübhə yoxdur ki, 
Azərbaycanda insan kapitalının 
zəngin elmi bazaya söykənməsi 
bilik iqtisadiyyatına keçidi 
sürətləndirəcək və davamlı iqti-
sadi artımın təmin olunmasına 
imkan verəcək.

Səbuhi MƏMMƏDOV, 
“Xalq qəzeti”

 � ABŞ-ın “Stratfor” analitik mərkəzi gələn il üçün apardığı 
təhlillər və verdiyi proqnozlarla narahatlıq yaradıb. Onun 
qənaətlərinə görə, 2019-cu ildə Cənubi Qafqazda Amerika, İran 
və Rusiya arasında qarşıdurma daha gərgin səviyyəyə yüksələ, 
regionda yerləşən Azərbaycan, Ermənistan və Gürcüstan isə bundan 
müəyyən təsirlər görə bilər. Lakin bu dövlətlərin hər biri ilə bağlı 
ABŞ-ın fərqli yanaşması vardır. “Stratfor” hesab edir ki, Vaşinqton 
Ermənistan və Gürcüstandan Rusiyaya qarşı, Azərbaycandan isə 
İrana qarşı istifadə etməyə çalışacaq. Bu zaman Ermənistana silah 
satışı, Gürcüstana isə silah satışı ilə yanaşı, birgə hərbi təlimlər 
keçirmək də təklif ediləcək. Azərbaycanla münasibətə gəlincə, 
Amerika tərəfindən İranla iqtisadi və enerji sahəsində əlaqələrdən 
imtina etmək təklif oluna bilər. Bütün bunlar son nəticədə regionun 
geosiyasi mənzərəsində riskləri artıra bilər. Həmin aspektdə 
“Stratfor”un proqnozları əsasında Cənubi Qafqazda növbəti ildə 
geosiyasi dinamikanın dəyişməsinin analizi üzərində dayanmağa 
ehtiyac görürük.

Öz marağı naminə: 
ABŞ-ın təhlükəli məqsədləri

“Stratfor”un 2019-cu il üçün hazır-
ladığı analitik hesabatda Cənubi Qafqaz 
və Mərkəzi Asiya faktorları da ciddi yer 
tutur. Cənubi Qafqaza analitik mərkəz 
ABŞ-Rusiya qarşıdurmasının bir fraqmenti 
kimi baxır. Bu yanaşma hansı məqamlarla 
bağlı ola bilər? Yəni nəyə görə geosiyasi 
baxımdan əhəmiyyətli olan bu region böyük 
güclərin savaş meydanı olmalıdır?

“Stratfor” hesab edir ki, ABŞ-ın gələn 
il üçün əsas hədəflərindən biri Rusiyanı 
geosiyasi məkanda sıxışdırmaqdan ibarət 
olmalıdır. Bunun üçün Rusiyanın sərhədləri 
boyu yerləşən keçmiş sovet respublikaları-
nın ərazisindən istifadə edilməlidir. Buraya 
siyasi, iqtisadi, enerji sferaları ilə yanaşı, 
hərbi sahə də daxildir. Konkret deyilsə, 
Vaşinqton Rusiyaya qonşu olan keçmiş sovet 
respublikaları ilə əlaqələrində silah satışını 
və hərbi manevrlər etmək variantlarını da 
nəzərdə tutur.

KİV-də yayılan məlumatlara görə, Ame-
rika rəsmiləri Ermənistana silah satmağı və 
Gürcüstanda hərbi manevrlər keçirməyi vəd 
edib. Silah satışı məsələsinə Azərbaycanı da 
daxil etmək planları haqqında yazılar dərc 
olunur.

Bütün bunları ABŞ Cənubi Qafqazda 
Rusiyaya təzyiqləri gücləndirmək məqsədi 
ilə edəcək. Eyni zamanda, Vaşinqton Cənubi 
Qafqaz dövlətləri ilə təhlükəsizlik və hərbi 

sahələrdə əməkdaşlığı gücləndirməyi 
nəzərdə tutur. Burada iqtisadi stimullaşdırma 
da öz yerini tapacaq. Rusiya isə hibrid sa-
vaşın özünəməxsus taktikası ilə deyilənlərə 
cavab verməyə çalışmaqla bütün bunlardan 
Qərb və ABŞ-a müqavimət vasitəsi ola-
raq istifadə edəcək. Yuxarıda vurğulanan 
məqamlardan aydın olur ki, ABŞ gələn il 
Rusiyadan asılı olan və təsir edə bildiyi 
ölkələri ondan uzaqlaşdırmaq taktikası 
ilə hərəkət etməyi planlaşdırır. Rusiya isə 
bunu əngəlləmək üçün əlində olan bütün 
vasitələrdən yararlanacaq.

Məsələyə daha konkret səviyyədə 
baxdıqda, maraqlı məqamlar üzə çıxır. Çünki 
rəsmi Vaşinqton öz geosiyasi məqsədinə 
nail olmaq üçün Cənubi Qafqaz ölkələrinin 
hər birinə fərqli yanaşma nümayiş etdirmək 
fikrindədir. “Stratfor”un analitikləri hesab 
edirlər ki, ABŞ Ermənistana daha çox təsir 
etməyi düşünür. Vaşinqton Ermənistan 
hökuməti ilə əlaqələri möhkəmləndirməyə 
diqqət yetirəcək. Bunun üçün ABŞ 
Ermənistanla Rusiya arasında soyuqluq 
yaratmaq taktikasını davam etdirəcək.

Məhz buna görədir ki, Con Bol-
ton İrəvanda Ermənistana silah satıla 
biləcəyindən bəhs edib. “Stratfor” bu-
nunla bağlı vurğulayır: “Baxmayaraq ki, 
Ermənistan sona qədər Rusiya ilə strateji ya-
xınlıqdan imtina etməyəcək, onlar arasındakı 
siyasi ixtilaflar Birləşmiş Ştatlara Moskvanın 
əyalətdəki açar müttəfiqini ondan ayıra 
bilmək imkanı yarada bilər”.

Belə çıxır ki, ABŞ Rusiya ilə Cənubi 

Qafqazda aparacağı intriqa oyununu baş-
lıca olaraq Ermənistan üzərindən qurmağı 
planlaşdırır. Burada Gürcüstanın Cənubi 
Qafqazda ABŞ-ın əsas tərəfdaşı olması faktı 
yada düşür. Ancaq Vaşinqton öz müttəfiqini 
bu işin önünə atmaq istəməz. Eyni zamanda, 
“Stratfor”un hesabatında vurğulanır ki, Gür-
cüstana silah satışı davam edəcək və onun 
ərazisində hərbi təlimlər keçirilib Moskvaya 
bu üsulla müəyyən mesajlar veriləcək.

Görünür, burada Abxaziya və Cənubi 
Osetiya məsələləri də xeyli aktuallaşa bilər. 
Məlumdur ki, hər iki regionda Rusiya 
hərbi kontingenti vardır. Çətin ki, NATO 
onlara birbaşa müdaxilə etsin, lakin Ru-
siya hərbçilərinin lap yaxınlığında Şimali 
Atlantika Alyansı əsgərlərinin manevrlər 
etməsi Moskvaya xoş gəlməyəcək. Cavabı 
nə olacaq? “Stratfor” bu barədə konkret fikir 
bildirmir.

İkili standartlar qalır: 
təcavüzkara silah, onun 
qurbanına təzyiq cəhdi

Azərbaycan məsələsi də analitik hesa-
batda yer alıb. “Stratfor”un analitikləri hesab 
edirlər ki, Vaşinqton Azərbaycandan Rusi-
yaya qarşı deyil, İrana qarşı istifadə etməyə 
çalışacaq. Analitik mərkəz Azərbaycanı 
Ermənistanın başlıca düşməni kimi təqdim 
edir. Ancaq Bakı ABŞ-ın diqqətini çəkəcək. 
Söhbət İrandan getdikdə, Azərbaycan fakto-
ru xüsusilə aktuallaşır. “Azərbaycanın cənub 
qonşusu ilə münasibətləri gərgin olacaq, belə 
ki, hökumət (Azərbaycan hökuməti nəzərdə 
tutulur) ABŞ-ın İranı durdurmaq strategi-
yasında iştirak etməklə xarici siyasətdəki 
balansı saxlamağa can atacaq”.

Hesab edirik ki, Azərbaycanla bağlı 
ifadə edilən proqnostik fikirlər reallığa 
uyğun deyil. Çünki Azərbaycan müstəqil 

siyasət yeridir və ona kimsə öz maraqla-
rını diktə edə bilməz. Bundan başqa, iki 
ölkə arasında yaxın əlaqələr mövcuddur və 
Bakının bu istiqamətdə hər hansı dəyişiklik 
etmək fikrində olduğu barədə informasi-
ya yoxdur. Əksinə, Azərbaycanla İranın 
“Bir qurşaq, bir Yol” layihəsi çərçivəsində 
“Şimal-Cənub” və “Cənub-Qərb” dəhlizləri 
boyu əməkdaşlıq etməkdə qərarlı olduqları 
bildirilir. Deməli, Azərbaycandan İrana 
qarşı istifadə etmək haqqında söylənən 
fikirlər daha çox təbliğat xarakteri daşıyır. 
Bununla yanaşı, deyilənlər ABŞ-ın Cənubi 
Qafqaz siyasətinin maraqlı bir cəhətini də 
dərk etməyə imkan verir.

Yuxarıdakı təhlildən aydın olur ki, 
Amerika öz maraqlarını təmin etmək üçün 
Ermənistandan Rusiyaya, Azərbaycandan 
isə İrana qarşı istifadə etmək niyyətindədir. 
Ermənistandan suverenlik və təhlükəsizliyi 
təmin etmək, Azərbaycandan isə radikal dini 
təsirdən qorunmaq və sabitliyi təmin etmək 
bəhanəsi ilə istifadə edilməyə çalışılacaq. 
Ermənistanla vəziyyət aydındır: onlar 
özlərinə yeni, daha güclü ağa axtarışındadır. 
Azərbaycanla isə bu cür hoqqalar keçməz. 

İstənilən gücün Azərbaycanı İranla üz-üzə 
qoymaq cəhdi boşa çıxacaq.

Digər tərəfdən, Dağlıq Qarabağ 
münaqişəsi kontekstində Vaşinqtonun 
Cənubi Qafqaz siyasətinin ciddi bir qüsu-
ru meydana çıxır (əgər “Stratfor” həqiqəti 
ifadə edirsə). Çünki Ermənistan təcavüzkar 
dövlətdir və Azərbaycanın ərazisinin 20 fa-
izini havadarlarının yardımı ilə işğalda sax-
layır. Belə bir ölkəni öz qanadı altına çəkib, 
ona demokratik don geyindirməyə çalışmaq 
həmsədr dövlət kimi ABŞ-a nə dərəcədə 
uyğundur? Bununla Vaşinqton təcavüzkarı 
daha da gücləndirib, onun aqressivliyinə 
haqq qazandırmırmı?

Əlbəttə, qazandırır. Üstəlik, regiondakı 
münaqişələrin həllini daha çətin vəziyyətə 
salır. Çünki faktiki olaraq regionda yeni bir 
gərginliyin əsasını qoyur. Belə bir şəraitdə 
nə Rusiya, nə də İran münaqişələrin 
həllində maraqlı ola bilməzlər. Onlar öz 
rəqibləri olan ABŞ-a qarşı fəaliyyətlərini 
gücləndirməyə çalışacaqlar. O cümlədən, 
münaqişə zonalarında təxribatlara getmələri 
də istisna deyil.

Bunlar onu təsdiq edir ki, “Stratfor”un 
təqdimatında ABŞ-ın 2019-cu ildə Cənubi 
Qafqazla bağlı nəzərdə tutduğu siyasi kurs 
real olaraq regionu yeni gərginlik dalğası 
üzərinə ata bilər. Vaşinqton öz liderliyini 
təmin etmək üçün Cənubi Qafqaz ölkələrini 
növbəti ixtilaflar girdabına sürükləyər. Bu-
rada onun başlıca rəqibləri kimi Rusiya və 
İran çıxış edir. Deməli, regionun iki böyük 
dövləti faktiki olaraq Cənubi Qafqazda ABŞ-
la savaşmalı olacaq. Bu savaş müharibənin 
bütün üsullarını özündə ehtiva edə bilər.

ABŞ-ın Cənubi Qafqaz siyasətində 
müsbətə doğru hansısa real dəyişiklik 
etmək fikrində olmadığı yuxarıdakı 
müddəalardan və proqnozlardan aydın 
görünür. “Stratfor”un analitik hesabatında 
münaqişələrin həlli perspektivindən qətiyyən 
söz açılmır. Bu, o deməkdir ki, 2019-cu 
ildə də Qərb regiondakı münaqişələrin həll 
oluna biləcəyini proqnozlaşdırmır. Onun 
əsas məqsədi Cənubi Qafqazdan Rusiyanı 
sıxışdırıb çıxarmaqdır. Bundan sonra Qərb 
ikili standartlardan imtina edib münaqişələri 
ədalətli həll etməyə çalışacaqmı?

Heç inandırıcı deyil. Çünki Vaşinqtonun 
bugünkü fəaliyyət üsulu ədalətli mövqedən 
çox uzaqdır. Onun sonradan dəyişmək kimi 
bir niyyəti də yoxdur. Bu qənaət belə bir 
fikri təsdiqləyir ki, ABŞ Cənubi Qafqazda 
hegemon qüvvə olsa, regionda heç də daha 
yaxşı geosiyasi mənzərə yaranmayacaq. İraq 
və Suriyada Vaşinqtonun kimi dəstəklədiyini 
xatırlamaq kifayətdir.

Əgər “Stratfor” olacaqları indidən 
vurğulayırsa, onda Cənubi Qafqazda sadəcə 
köhnə problemlər yeniləri ilə əvəz ediləcək. 
Həmin problemlərin geosiyasi və hərbi 
mahiyyəti indidən qeyri-müəyyən olduğuna 
görə, vəziyyət daha da qəlizləşəcək. Yəni, 
region dövlətləri üçün yeni bir çətin teorem 
yaradılır.

